
Saamen kieli- ja kulttuurisentteri Lemmijovessa ja Kainun institutti Pyssyjovessa aijothaan laittaat ylös uuven kirjabaasin yhessä Porsangin kansanbiblioteekin kans. Porsangin kansanbiblioteekin johtaaja Ann Britt Svane oon myötä tässä työssä ja muistelee seuraavaa:

- Sekä kieli- ja kulttuurisentterin johtaaja Alf E. Nystad ja Kainun institutin johtaaja Silja Skjelnes-Mattila aijothaan hankkiit Mikromarc biblioteekkisysteemin, ja het aijothaan tehhä yhtheistyötä lukaalin kansanbiblioteekin kans. Nämät kolme kirjasamlinkii laitethaan internetin nettilaijale, ja net tulhaan olheen samassa baasissa Porsangin kansanbiblioteekin kans. Hiljemin tänä vuona met avvaama baasin ja järjestämä suureman markeerinkin.

- Eilen mie olin Lemmijovessa pitämässä kurssii ja opettamassa, miten baasii käytethään. Se mennee vielä tovin ennen ko koko kirjasamlinki oon valmis, mutta jo tulevanna maanantaina met alama katalogiseeraamhaan Saamen kieli- ja kulttuurisentterin kirjoi. Sentteri oon saanu kesän aijaksi yhen työtelijän, joka katalogiseeraa kirjoi. Kainun institutti alkkaa työn seuraavitten kahen viikon aikana. 

- Mie toivotan lykkyy työhön. Met annama ulos enämen informašuunii sitte ko saama kirjasamlinkin valmhiiksi ja sitä saattaa käyttäät.

